
ᐱᕐᓈᑉ ᐅᖄᓪᓗᑐᕐᑕᕕᓂᖏᑦ	

ᐃᓄᐃᑦ ᓴᓂᑭᓗᐊᕐᒥᐅᑦ ᐱᓯᑎᐅᓂᕐᐸᐅᖃᑕᐅᕗᑦ ᑎᒻᒥᐊᖑᐊᓂᒃ ᓴᓇᐅᒐᕐᓂᒥ. ᐊᒥᓱᒻᒪᕇᑦ 
ᓴᓇᓐᖑᐊᐸᑦᑕᕕᓂᖏᑦ ᑕᑯᑎᑦᓯᔪᑦ ᑎᒻᒥᐊᑦ ᐱᒻᒪᕆᐊᓘᓐᓂᒪᑕ ᐊᑐᕐᑐᓚᕆᐊᓘᑦᓱᑎᒃ. 
ᐅᓇᑕᒐ ᐊᖑᓇᓱᑦᑎ ᑖᓗᓕᐅᕐᑐᖅ ᑕᓯᐊᐱᐅᑉ ᑭᓪᓕᖓᓃᑦᓱᓂ ᑕᕝᕙᓂ ᒥᑉᐱᓚᖓᒐᒥ ᑎᒻᒥᐊᓂᒃ ᖁᓚᐅᑦᑐᓂᒃ. 
ᒥᑎᕈᒪᔪᖅ ᐃᒻᒪᖄᓪᓘᓃᑦ ᑑᓪᓕᓂᒃ ᐊᒥᖏᑦ ᐊᓐᓄᕌᒋᔭᐅᒍᓐᓇᒪᑕ ᓱᓇᑐᐃᓐᓇᓕᐊᖑᓗᑎᓘᓐᓃᑦ. ᐅᑯᐊᑕᒐ ᒥᑏᑦ, 
ᓂᕐᓕᐅᑐᐃᓐᓇᕆᐊᖃᕐᒥᓱᑎᒃ ᐱᓐᓂᐊᑕᐅᓲᒍᑦᓱᑎᒃ ᓄᐃᕐᓄᑦ ᓄᕐᓴᓄᓗ, ᓄᐃᖅ ᐊᒃᑭᓕᒃ, ᐊᒥᓲᑐᐊᕋᒥᓪᓗ 
“ᓄᐃᑦ”-ᓚᔭᐅᓲᒍᑦᓱᑎᒃ. ᓄᕐᓴᖅ ᓄᐃᕐᒥᒃ ᓲᖑᓂᓕᐊᓘᑎᓗᒍ ᑕᑉᐸᐅᙰᒍᓐᓇᑐᖅ, ᐊᒥᓱᓂᓗ ᐊᒃᑭᖃᕐᓱᓂ 
ᑎᒻᒥᐊᕈᓐᓇᑐᓂᒃ ᐊᕐᖁᓀᓗᑎᓘᓐᓃᑦ ᐃᒫᓅᓇᕿᑎᓪᓗᒋᑦ. ᐅᓇ ᐋᓂ ᐊᒥᑦᑐᖅ. ᐊᖑᑎᒃ ᓵᒧᐃᓕ ᐃᖃᓗᒃ, 
ᐋᓂᒥᒃ ᒥᑎᕕᓂᕐᒥᒃ ᐊᖑᓴᓪᓗᒥᒃ ᐁᑦᑐᐃᔪᖅ ᒥᑭᔪᕐᓚᐅᓱᑎᓗ ᐊᑉᐸᕕᓂᕐᓂᒃ ᓂᕆᔭᐅᓲᒍᑦᓱᑎᒃ ᐊᒥᖏᓪᓗ 
ᐱᐊᕋᕐᓯᐅᑎᐅᑎᓪᓗᒋᑦ ᐅᕕᒐᕐᑐᓯᐅᑎᐅᑦᓱᑎᓗ ᐊᓐᓄᕌᓕᐊᕆᔭᐅᓲᒍᑦᓱᑎᒃ. ᐊᖑᑏᑦ ᐊᓐᓄᕌᕐᓯᒪᕙᓪᓗᓲᕕᓃᑦ  
ᕿᕐᓂᑕᓂᒃ ᐊᖑᓴᓪᓘᓱᑎᒃ ᒥᑎᒐᕐᓂᒃ ᖃᑯᕐᑕᓂᒃ ᓈᓕᓐᓂᒃ, ᐊᕐᓀᑕᐅᖅ ᐊᓐᓄᕌᕐᓯᒪᓲᕕᓂᐅᑎᓪᓗᒋᑦ ᐊᕐᓇᓗᓐᓂᒃ 
ᑲᔫᑦᓱᑎᒃ ᑲᔪᒐᓛᒍᑦᓱᑎᓘᓐᓃᑦ. ᐅᑯᐊ ᒥᑎᒉᑦ ᐅᕿᓐᓂᓴᐅᒻᒥᔪᑦ ᓱᒃᑯᕈᐊᕐᑑᓂᕐᓴᐅᓱᑎᓗ, ᐆᓐᓃᓄᓇ ᐊᕐᓀᑦ 
ᒪᙯᒋᐊᓲᒍᓐᖏᓂᕐᓴᐅᓲᒍᓐᓂᒪᑕ. 
ᐅᓇᑕᒐ ᐋᓂ ᐊᒥᑦᑐᖅ, ᓯᐊᕉᓕᕐᐸᑦ ᓴᓂᑭᓗᐊᕐᒥ ᓯᕗᓕᕐᑎᖑᓛᕐᓱᓂ, ᐱᐅᔪᐊᓗᓂᒃ ᐊᐅᓚᔨᒐᑦᓴᓂᒃ 
ᓴᓂᑭᓗᐊᕐᒥᐅᓄᑦ ᕿᒻᒪᕇᔪᕕᓂᖅ (ᑕᓪᓕᒪᓂ ᐊᕐᕌᒍᕐᓂ ᓯᕗᓕᕐᑎᐅᓂᕋᒥ). ᐋᓂ ᐊᑐᐃᓐᓇᕈᕐᑎᑐᖅ ᒥᑎᕕᓂᕐᒥᒃ 
ᐋᑦᑐᐃᓚᖓᒐᒥ. ᑕᒐ ᐋᑦᑐᐃᓕᕐᖁᖅ ᐊᓕᑦᓯᐊᓗᑐᐃᓐᓇᔭᕋᓂ ᐱᓗᖏᑦ ᐊᑕᖏᓐᓈᑎᓪᓗᒋᑦ. ᐋᑦᑐᐃᔪᖅ ᑌᒫᑦᓭᓇᖅ 
ᐅᑲᓕᕕᓂᕐᒥᒃ ᐋᑦᑐᐃᒍᓯᖓᑎᑐᑦ, ᑭᓯᐊᓂ ᒫᓂ ᒥᑎᕕᓂᐅᑉ ᓂᐊᖁᖓᓂᑦ ᐱᒋᐊᕐᑐᖅ. ᓯᒡᒍᖓᑕ ᓇᓛᒍᑦ ᓰᑦᑕᖓ 
ᐃᓘᓐᓇᓕᒫᒋᒐᓱᐊᕐᑕᖓᓂᒃ ᐊᒥᕐᑖᕈᒪᒐᒥ. ᒥᑎᒐᖅ ᐃᓪᓕᓇᕐᑐᐊᓘᕗᖅ ᐱᓗᖏᑦ ᐊᑕᖏᓐᓈᒪᑕ , ᑖᒃᑯᐊᓗ 
ᐱᓗᐃᑦ ᐊᑖᓂ ᓂᕈᒥᑦᑐᐊᐱᓐᓂᒃ ᐊᕿᑦᑐᐊᐱᐅᑦᓱᑎᓗ ᖁᓂᒍᖃᕐᓱᓂ ᐃᓄᐃᑦ ᐃᑭᐊᕐᒥᐅᑕᓕᐊᕆᓲᖏᓐᓂᒃ. 
ᐃᓄᑐᐃᓐᓇᐅᔭᖏᑦᑐᓄᓕ; ᐱᑦᔪᑎᒋᔭᐅᓕᕐᖁᑕᒐ ᖁᓂᒍᖅ ᓚᔪᖅ ᖁᓂᒍᐃᑦ ᖃᓪᓗᓈᕐᓂᑕᕐᓂ ᕿᐱᓐᓃᓲᒍᒻᒥᒪᑕ  
ᐃᑭᐊᕐᒥᐅᑕᕆᔭᐅᑦᓱᑎᒃ. 
ᒫᓂᑕᒐ ᑕᑯᓐᓈᑐᒍᑦ ᐊᖑᓴᓪᓗᕕᓂᕐᒥᒃ ᐋᑦᑐᑕᐅᔪᒥᒃ. ᒥᑎᐅᑉ ᑐᓄᐊ ᖁᐱᑯᑖᑦᑕᐅᓲᖅ ᑌᒪ ᐊᒥᓕᒫᖓ ᓄᑦᓱᓱᒍ 
ᐲᕐᑕᐅᓂᐊᓕᕐᒪᑦ. ᑌᒣᓘᓚᕿᔪᖅ ᐸᓂᑐᐊᕐᐸᑕ ᐊᑦᔨᒌᑦᓯᐊᓂᒃ ᒥᑎᒐᕐᓂᒃ ᓯᒃᑭᑕᑯᑖᓕᐅᕈᒪᒐᒥ. 
ᐸᓂᒍᓇᐅᔪᕆᑦᓯᓕᑐᐊᕋᒥᓗ ᒧᒥᓲᕆᑦᓱᒋᑦ. ᒫᓂ ᐃᑎᒐᔮᖏᓐᓂᒃ ᐲᕐᓯᒋᐊᓕᒃ ᓂᐅᖓᑕ ᐊᒥᖓᓂᒃ ᐱᑖᕈᒪᒻᒥᒐᒥ 
ᑌᒫᑦᓭᓇᓪᓗᐊᖅ ᐅᑲᓕᖅ ᐋᑦᑐᑕᐅᓕᕋᒥ ᒪᑦᑕᑎᕐᑕᐅᒋᐊᖃᓲᒍᒻᒪᑦ. ᐊᕐᓇᖅ ᑭᒍᑎᒥᓂᒃ ᐃᑲᔪᕐᑎᖃᓲᖅ ᐊᒡᒐᖏᓐᓄᑦ 
ᐱᖓᑦᓯᐅᑎᐅᔮᕐᑎᓗᒋᑦ ᓄᑦᓱᓯᐊᕐᓂᓴᐅᒍᒪᒐᒥ, ᑌᒪ ᐅᓗᒻᒥᓂᒃ ᐊᑐᕐᓱᓂ ᓄᑭᓕᒫᕌᐱᖏᓐᓂᒃ ᐊᒥᖓᓄᑦ ᐊᑕᔪᓂᒃ 
ᓇᑲᑎᕆᓂᐊᓕᕋᒥ. ᐱᔭᕆᐊᑭᓐᓂᐹᒥᒃ ᐊᒦᕐᓯᒍᓯᕐᒥᒃ ᐊᑐᓲᖅ ᐱᒋᐊᕐᕕᖃᕐᓱᓂ ᓂᐅᖓᓂᑦ ᑌᒪ ᐃᑎᒐᔮᖓ 
ᓴᕕᒻᒧᑦ ᐅᓪᓗᒻᒧᓘᓐᓃᑦ ᐲᕐᓂᐊᓕᕋᒥᐅᒃ. 
ᑖᓐᓇᑕᒐ ᒥᑎᕕᓂᖅ, ᓂᕿᑕᖓ ᓂᕆᔭᐅᑐᐃᓐᓇᕆᐊᖃᓕᕐᑐᖅ ᑎᕐᑎᓯᒪᑎᓗᒍ ᐁᐸᔫᑎᓗᒍᓘᓐᓃᑦ, ᐊᒥᖓᓘᓇ 
ᐸᓂᕐᑑᓕᕐᑐᖅ. ᒥᑎᒐᖅ ᐸᓂᕐᓯᐊᕕᓂᖅ ᐱᓗᖏᑦ ᐊᓃᖔᕐᑎᓗᒋᑦ ᒥᑎᖅ ᖃᐅᓯᓕᕐᓂᒪᑦ (ᐃᒫᓂᑦ ᑎᒍᔭᐅᓐᓂᕋᒥ) 
ᑌᒪ ᐱᓗᖏᑦ ᐸᓂᑐᐊᕐᒪᑕ, ᐊᒥᖅ ᒧᒥᑦᑕᐅᓲᖅ ᐃᓗᖔᖓ ᐸᓂᕐᓯᓯᒻᒥᑎᓗᒍ ᐱᓇᓱᐊᕐᑕᐅᒋᐊᓐᖏᓂᕐᒥᓂ 
ᐸᓂᕐᑑᒋᐊᖃᕐᒪᑦ. 
ᑐᖓᓕᐊᓂ, ᒥᑎᒐᖅ ᐸᓂᕐᑑᓕᕐᑐᖅ ᑭᒍᑎᓄᑦ ᑕᒧᐊᔭᐅᒋᐊᖃᓕᕐᒥᔪᖅ ᑭᓂᑎᕐᑕᐅᓗᓂᓗ ᐊᕿᓪᓕᓴᕐᓗᒍ. ᑌᒣᒻᒪᑦ 
ᐃᓄᒻᒪᕆᐅᓂᕐᓭᑦ ᓂᖏᐅᒍᓂᕐᓭᓗ ᑌᒣᓘᕐᖃᔭᓲᒍᓐᓂᔭᖏᑦᑐᑦ. ᒥᕐᓱᕈᓐᓇᕋᓗᐊᕐᓱᑎᒃ, ᐱᓇᓱᐊᕈᓐᓇᕋᓗᐊᕐᓱᑎᒃ 
ᑭᒍᑎᒥᓄᑦ ᐊᒥᕐᒥᒃ ᐊᕿᓕᓭᕐᖃᔭᓐᖏᑐᐃᓐᓇᓱᑎᒃ ᓯᕗᐊᖃᕈᓐᓀᕋᒥᒃ ᑭᒍᑎᖃᓐᖏᓗᑐᓕᕋᒥᓪᓘᓃᑦ. 
ᑌᑦᓱᒪᓂᐅᑎᓪᓗᒍ ᑭᒍᑎᒋᔦᑦ ᓄᖑᓯᒪᕙᓪᓗᓲᕕᓃᑦ ᐃᒃᑭᓄᑦ ᑎᑭᐅᑎᑐᐃᓐᓇᕋᑕᕐᓱᑎᒃ ᐅᐱᓐᓇᕋᓂ ᕿᓯᔭᐅᑦᓱᑎᒃ 
ᑲᒥᒐᓓᑦ ᑭᓂᑎᕐᓱᒋᑦ ᐊᕿᓪᓕᓴᕐᑕᐅᒋᐊᖃᓲᒍᓐᓂᒪᑕ, ᐊᕐᓀᓗ ᑭᓂᑎᓲᑐᐊᕕᓂᐅᑦᓱᑎᒃ. ᑭᒍᑎᒥᓄᑦ ᕿᓯᓂᒃ 



	
  
	
  

	
  

2	
  

ᐊᕿᓪᓕᓭᒋᐊᖃᓲᕕᓃᑦ ᑭᓂᑎᕐᓱᑎᒃ, ᑲᒦᓪᓗ ᖃᐅᓯᓕᕐᑐᕕᓂᐅᑐᐊᕋᒥᒃ ᐸᓂᕆᐊᓪᓚᑐᕕᓂᐅᑦᓱᑎᒃ 
ᓯᑎᓕᒻᒪᕆᐊᓗᓲᕕᓂᐅᑦᓱᑎᒃ ᐊᔪᕐᓇᓯᒐᓚᑦᓱᑎᒃ ᑭᓂᑎᕋᓱᒋᐊᖅ. ᕿᓯᔦᑦ ᑲᒦᑦ ᕿᑐᒻᒪᓴᕐᓯᒪᓐᖏᑐᑦ 
ᑌᒣᓐᓂᑯᒥᓄᑦ ᐃᒻᒥᖃᔭᓐᖏᑐᑦ ᑭᓯᐊᓂ ᕿᑐᑦᑑᖑᒋᐊᖃᕐᓱᑎᒃ ᐱᓇᓱᐊᕐᑕᐅᓕᕈᑎᒃ. ᐅᑯᐊᑕᒐ ᐅᕐᓱᐃᔦᔪᑦ 
ᐲᔦᑦᓱᑎᓗ ᓂᕿᕕᓂᒐᓛᐱᓐᓂᒃ ᐊᐅᕕᓂᒐᓛᐱᓐᓂᓗ ᑖᒃᑯᐊᓗ ᐄᑐᐃᓐᓇᓲᕆᑦᓱᒋᑦ. ᒪᒪᕐᑐᓗᑐᐊᓗᐃᑦ 
ᑎᒥᑦᓯᐊᕿᓐᓇᑑᑦᓱᑎᒃ ᑭᓯᐊᓂ ᑭᒍᑎᑦᓯᐊᖃᒋᐊᖃᑐᐃᓐᓇᑐᑦ. 
ᐅᓇᑕᒐ ᒥᑭᔫᑦᓱᓂ ᕿᓯᔦᓐᓇᖅ ᒪᒃᑲᓕᐅᔭᐅᑦᓱᓂ ᑐᐱᖅ ᐊᐅᔭᒥ ᑐᐱᕆᔭᐅᓲᖅ ᓯᓓᓐᓈᕇᒃᑯᑎᐅᑦᓱᓂ 
ᐱᓇᓱᐊᕐᕕᐅᓱᓂᓗ. ᐅᓇ ᐊᕐᓇᖅ ᒥᑎᒐᕐᒥᒃ ᓇᑲᑎᕆᔪᖅ ᓯᓈᕐᓗᐃᔦᑦᓱᓂ; ᐊᖏᓂᕐᐸᐅᒐᓱᐊᕐᑐᒥᒃ 
ᓯᓈᕐᓗᖏᑦᑑᓗᓂ ᐊᒥᕐᑖᕈᒪᒐᒥ. ᐊᒥᓕᒫᒥᑦ ᐊᑯᓃᕐᓂᐸᐅᒍᓐᓇᑐᖅ ᒥᑎᕕᓂᐅᑉ ᑐᓄᖓ ᒥᕐᓱᑕᐅᓚᖓᑦᓱᓂ. 
ᐊᒥᓱᐹᓘᒻᒥᔪᑦ ᒥᑭᓂᕐᓴᐅᓱᑎᒃ ᐃᓕᕐᓂᓗᑯᕕᓃᑦ ᐱᐅᓕᐊᕐᑕᐅᓚᖓᒻᒥᓱᑎᒃ ᐃᓚᑦᓴᐅᓛᕐᒪᑕ. 
ᐅᓇ ᓇᐅᔭᕕᓂᐅᑉ ᐃᒡᒋᐊᑯᑖᖓ ᐊᒧᔭᐅᓗᓂ ᐲᕐᑕᐅᓚᖓᔪᖅ ᐃᕙᓗᓕᐊᕆᔭᐅᓚᖓᒐᒥ. ᑖᓐᓇ ᑐᕐᓱᐊᑯᑖᖑᔮᕐᑐᖅ 
ᐃᓱᓕᕝᕕᖃᕐᓱᓂ ᓇᐅᔭᐅᑉ ᓯᒡᒍᖓᓂᒃ ᓴᑰᓚᖓᑦᓱᓂᐅᒃ ᓂᕿᖃᐅᑎᐅᑉ ᓇᑖᖓᓃᑦᑎᓗᒍ, ᑖᓐᓇᓗ ᓂᕿᖃᐅᑎᒃ 
ᑎᑦᔭᓗᕕᓂᐅᑦᓱᓂ ᓯᓈᖓ ᖁᑦᓱᑎᕐᑕᕕᓂᐅᑦᓱᓂ ᐆᑦᑎᓱᒍ. ᒫᓂᑕᒐ ᐊᕐᓇᖅ ᓴᑰᕐᐳᖅ ᓴᕕᕋᔦᓐᓇᒥᒃ 
ᓴᑰᒍᑎᖃᕐᓱᓂ, ᑭᓯᐊᓂ ᑌᑦᓱᒪᓂᒋᐊᖅ ᓴᑰᒍᑎᖃᓲᕕᓃᑦ ᕿᓪᓚᕿᑦᓯᓯᒪᑦᓱᑎᒃ ᐅᔭᕋᕐᓂᒃ. ᓄᑮᔦᓕᕐᖁᑕᒐ 
ᐅᕐᓱᖓᓂᓗ ᑰᒐᔮᒻᒥ ᒥᑎᒐᖅ ᐃᕐᕈᓯᒻᒥᓱᒍ ᕿᓚᓐᖏᓂᕐᒥᓂᐅᒃ ᕿᔪᒻᒧᑦ ᑲᒥᓂᑦᓴᐅᑎᐅᓲᒍᒻᒥᔪᒧᑦ ᑲᒦᓪᓗ 
ᐊᓗᖏᓐᓂᒃ ᐊᕿᓪᓕᓭᒍᑎᐅᓲᒍᑦᓱᓂ. ᑌᒪ ᑲᒥᓂᑦᓴᐅᑎᒧᑦ ᐃᓕᕙᐅᒃ ᐊᕿᓪᓕᓴᕐᓂᐊᕋᒥᐅᒃ ᑭᓂᑎᓐᖏᓂᕐᒥᓂ. 
ᑲᒥᓂᑦᓴᐅᑎᒨᕋᒥᐅᒃ ᐅᓚᒥᕐᑕᖑᕐᑑᔮᕐᑐᖅ ᒪᓂᕋᐅᑦᓱᓂ ᑌᒣᓕᖓᓗᓂ ᐸᓂᕐᓯᓂᐊᕐᒪᑦ ᐅᓪᓗᓂ ᐃᑭᑦᑐᓂᐅᒐᓗᐊᖅ, 
ᑕᒐ ᓈᒻᒪᓯᑦᓯᐊᑐᐊᕐᐸᑦ ᐸᓂᑦᓯᐊᓗᓂ ᐱᓚᑲᓪᓛᐱᓚᖓᔭᖓ ᓄᓱᐃᓗᓂᓗ ᑲᕙᓯᖓᓂᒃ ᑕᑭᔪᑯᑖᒥᒃ ᐸᓂᕐᑑᓱᓂ 
ᓯᒃᑭᑕᑯᑖᒍᑦᓱᓂᓗ ᐊᒥᖁᑎᑖᕐᑐᖅ ᓇᑲᑎᕐᓂᐊᓱᓂᐅᒃ ᐊᒥᑦᑑᑳᒍᓈᕐᑎᐊᐱᑦᑎᓗᒍ ᐱᕐᕃᑕᐅᒍᓐᓇᓗᓂᓘᓐᓃᑦ 
ᕿᐱᓐᖓᑎᓗᒍᓘᓐᓃᑦ ᐃᕙᓗᒋᓚᖓᑦᓱᒍ ᒥᕐᓱᓕᕈᓂ. ᑖᓐᓇ ᐃᕙᓗᒃ ᐃᓇᖐᓯᒪᔪᕕᓂᖅ ᑐᒃᑑᑉ ᓄᑭᖏᓐᓂᒃ ᑑᒃᑑᑉ 
ᓄᑭᖏᑦ ᐊᓐᓂᕆᔭᐅᕐᕈᐊᐸᓐᓂᒪᑕ ᐊᓐᓄᕌᓕᐅᕈᑎᒋᓗᒋᑦ, ᑖᒃᑯᐊ ᓄᑮᒃ ᑐᓄᐊᒎᑯᑖᓲᑦ, ᐊᒻᒪᓗ ᓄᑭᐅᒻᒥᔪᑦ 
ᐱᔭᕕᓂᐅᑦᓱᑎᒃ ᐃᒪᕐᐱᒥᐅᑌᑦ ᑕᓕᕈᖏᓐᓂᑦ ᕿᓚᓗᒐᐅᓪᓘᓃᑦ ᑐᓄᖓᓂᑦ ᐱᔭᕕᓂᐅᑦᓱᑎᒃ. 
ᒫᓂᑕᒐ ᐃᕙᓗᒻᒥᒃ ᖃᐅᓯᓕᕐᑎᕆᓕᕐᖁᖅ ᓄᕙᒻᒥᓄᑦ. ᐃᕙᓗᒃ ᑎᒍᑫᓐᓇᑕᖓ ᑑᓪᓕᔭᐅᑦᓱᓂ ᒥᕐᖁᑎᖃᐅᑎᒥᓂᑦ. 
ᑕᒐ ᑕᓯᑎᓕᕐᖃᐅᒃ ᐃᕙᓗᓪᓗ ᐅᕐᓲᐱᑎᒍᓐᓇᓱᒍ ᒥᕐᓱᓗᓂ ᐱᔭᕐᓃᓘᒍᒪᓐᖏᑐᐊᕈᓂ, ᓱᒐᓗᑦᑐᖅ ᐃᒻᒥᖃᔭᓐᖏᑐᓂᒃ 
ᑭᓗᖃᕈᒪᑐᐊᕈᓂ. ᑕᑯᒍᓐᓇᑐᑎᑦ ᒥᑭᔫᑦᓱᓂ ᓯᒃᑭᑕᑯᑖᒥᒃ, ᓇᑲᑎᕆᒌᕐᓯᒪᓕᕐᑐᖅ ᓯᓈᕐᓗᖏᓐᓂᒃ 
ᓴᖑᐊᓐᖏᓂᕐᓴᐅᑎᒍᓐᓇᓱᒍᓗ ᓱᒐᓗᑦᑐᖅ ᑭᓗᖃᕐᕕᒋᓚᖓᔭᒥᓂ. ᒥᕐᓱᓂᐊᕐᓗᓂ ᐱᐅᓂᕐᓴᐅᕗᖅ ᒥᑎᒉᑦ 
ᑌᒣᒃᑯᐊᖃᑎᒌᑉᐸᑕ ᓯᓈᖏᑦ ᑲᑎᐅᑎᑦᓯᐊᖃᑦᑕᓂᐊᕐᒪᑕ ᒥᕐᓱᑕᐅᓕᕈᑎᒃ. ᒥᑎᒐᕐᓂᒃ ᑲᑎᕐᓱᐹᕆᓂᖅ 
ᐱᑦᓯᐊᕆᐊᓕᒻᒪᕆᐅᕗᖅ; ᐊᖑᑎᐅᑉ ᖁᓕᑦᑕᖓ ᐊᕙᑎ ᒪᕐᕉᓂᒃ (40) ᒥᑎᒐᕐᑕᖃᕈᓐᓇᑐᖅ, ᐊᕐᓇᐅᓗ 
ᐊᓐᓄᕌᒐᓴᖓ, ᑐᓄᖓ ᒥᑎᔦᓐᓇᐅᒪᑦ ᓵᖓ ᕿᒻᒥᓲᒐᓗᐊᕐᐸᑦ. ᑕᒐ ᐃᓱᒪᓐᖑᐊᒍᓐᓇᑐᑦᓴᐅᔪᑎᑦ ᖃᑦᓯᐊᓗᓂᒃ 
ᒥᑎᒐᕐᓂᒃ ᐊᑐᕆᐊᖃᓲᒍᓐᓂᒪᖔᑕ ᐃᓚᒌᓕᒫᓂᒃ ᐊᓐᓄᕌᓕᐅᕆᓚᖓᑐᐊᕈᑎᒃ; ᑕᒪᑐᒧᖓᓗ ᐊᖑᑏᑦ 
ᒪᙯᒋᐊᖃᒻᒪᕆᓲᕕᓂᐅᑦᓱᑎᒃ. 
ᐊᖑᓴᓪᓗᒃ ᐅᕐᓱᖃᕐᓂᓴᐅᓲᖅ ᐊᒥᖓᓗ ᑐᕐᕉᒍᓂᕐᓴᐅᓱᓂ ᐅᖁᒣᓐᓂᓴᐅᑦᓱᓂᓗ ᑭᓯᐊᓂ ᐊᑦᑕᓇᓐᖏᓂᕐᓴᐅᓱᓂ. 
ᐊᖑᓇᓱᑦᑏᑦ ᐅᖓᓯᑦᑐᐊᓗᒻᒨᕆᐊᖃᓲᕕᓃᑦ ᒪᙯᒋᐊᓕᕋᒥᒃ ᑌᒣᒻᒪᑦ ᐊᑦᑕᓇᓐᖏᓗᑐᕐᑐᓂᒃ ᐊᓐᓄᕌᖃᕆᐊᖃᓲᕕᓃᑦ; 
ᑭᓯᐊᓂ ᐊᕐᓀᑦ ᕿᑐᕐᖓᒥᓂᒃ ᐊᒫᕆᐊᖃᓲᕕᓂᐅᒻᒥᒐᒥᒃ ᐊᒪᐅᑎᒥᑕ ᓯᓈᖏᓐᓂᒃ ᐊᑦᑕᓀᓪᓕᑎᕆᓲᕕᓃᑦ ᓇᑦᓯᔭᓂᒃ 
ᐃᓕᐅᕐᙯᓱᑎᒃ ᐊᒪᐅᑎᒥᑕ ᓯᓈᖏᓐᓄᑦ, ᑌᒣᓘᓲᕕᓂᐅᒻᒥᒐᒥᒃ ᐊᖑᑎᓂᒃ ᐊᓐᓄᕌᓕᐅᕆᓕᑐᐊᕋᒥᒃ. ᐊᕐᓇᓂᒃ 
ᐊᓐᓄᕌᓕᐅᕆᓕᕋᒥᒃ ᓇᑦᓰᑦ ᑭᒍᑎᕕᓂᖏᓐᓂᒃ ᐃᓕᔨᓲᒍᓐᓂᒥᔪᑦ ᐊᒪᐅᑎᐅᑉ ᓯᓈᖓ ᐅᖁᒣᓐᓂᓴᐅᕌᐱᓐᓂᐊᒪᑦ 
ᐊᑯᖓᓗ ᑎᑦᑕᐅᕋᓛᓐᖏᓂᕐᓴᐅᒐᔭᕐᒪᑦ. ᑕᒐ ᑌᒣᓕᖓᑦᓱᑎᒃ ᐊᑯᐃᑦ ᐅᖁᒣᓐᓂᓴᐅᓲᕕᓃᑦ. ᓯᑦᔭᒥᐅᑦ ᑕᒪᑦᓱᒥᖓ 
ᐃᓕᑦᓯᔪᕕᓃᑦ ᐊᑐᓲᒍᓯᑦᓱᑎᒃ ᐊᑦᔨᒌᓐᖏᑐᓗᑳᓂᒃ ᑕᑯᒥᓇᕈᑎᓂᒃ, ᓇᑦᓯᐅᑉ ᑭᒍᑎᖓᑎᑑᕐᑐᓂᒃ ᑭᓯᐊᓂ 
ᓴᕕᕋᔭᐅᑦᓱᑎᒃ ᓴᕕᕋᔭᖅ ᐊᐅᑦᑎᑕᕕᓂᕆᑦᓱᒍ ᑌᒪ ᑯᕕᓂᐊᓕᕋᒥᐅᒃ ᖁᓪᓕᓴᔭᐅᑦᓱᓂ ᐃᓗᓕᐊᐱᒧᑦ, 
ᑌᒣᓘᕈᑎᖃᕐᓱᑎᒃ ᓴᕕᕋᔭᐅᑦᓱᑎᒃ ᖃᓗᕋᐅᑎᓂᒃ, ᑌᒃᑯᐊᓗ ᖃᓗᕋᐅᑏᑦ ᓂᐅᕐᕈᓯᕐᑏᑦ ᑎᑭᐅᔨᑕᕕᓂᕆᑦᓱᒋᑦ 
ᐃᓄᓐᓄᑦ ᓂᐅᕐᕈᑎᒋᑐᐃᓐᓇᕋᑕᕐᓱᒋᑦ. 

ᑕᒐ ᑕᑯᓐᓈᓕᕐᖁᖑᑦ ᐊᒪᐅᑎᒥᒃ ᖃᑦᓱᖓᐅᑎᖓ ᑲᑕᑦᑎᓯᒌᒃᑯᑎᐅᓚᖓᑎᓗᒍ ᓄᑕᕋᕐᒥᒃ ᐊᒫᕐᑕᐅᔪᒥᒃ. ᓄᑕᕋᐅᑉ 
ᓂᐅᒋᒃ ᐊᓪᓛᖓᑎᓪᓗᒋᒃ ᐊᒪᐅᑎᐅᑉ ᓇᓴᖓ ᑕᒣᓐᓄᑦ ᐊᓈᓇᖓᓄᑦ ᓄᑕᕋᒐᓄᓗ ᐊᑐᕐᑕᐅᓲᒍᑎᓪᓗᒍ. ᑕᒐ 
ᑕᑯᓐᓇᑎᑕᐅᓯᕗᒍᑦ ᖃᓄᖅ ᐊᒪᓲᒍᒻᒪᖔᑦ. ᑖᓐᓇ ᓄᑕᕋᖅ ᐃᓅᓕᕐᖃᒥᐅᓗᐊᕈᓐᓀᑐᖅ ᑭᓯᐊᓂ ᐊᓈᓇᖓᑕ 
ᐊᒪᑦᓯᐊᖑᐊᑐᐃᓐᓇᑕᖓ ᑐᓄᒥᑎᒍᑦ ᓯᑐᑎᑦᓱᒍ; ᐋᓪᓛ ᐊᓐᓄᕃᑦᑐᓯᐊᒥᒃ ᓄᑕᕋᕐᒥᒃ ᐊᒫᕈᓐᓇᓲᕕᓃᑦ ᐊᒪᐅᑎᒃ 
ᓇᖏᐅᔮᓯᑎᓪᓗᒍ. 
ᐅᓇᑕᒐ ᐊᖑᑎᐅᑉ ᐅᑭᐅᕐᓯᐅᑎᒋᑦᓱᒍ ᖁᓕᑦᑕᖓ ᐱᓗᖏᑦ ᓯᓚᑖᓃᖔᕐᑎᓗᒋᑦ. ᐃᓗᐊᒍᑦ ᐊᑎᒋᓯᒪᒐᔭᕐᒥᓱᓂ 
ᐱᓗᖏᑦ ᐃᓗᐊᓃᖔᕐᑎᓗᒋᑦ. ᑌᒣᒻᒪᑦ ᒪᕐᕈᐃᓂᒃ ᖁᓕᑦᑕᓯᒪᑐᐊᕈᓂ ᒪᙯᒋᐊᕈᓐᓇᓕᕐᑐᖅ ᓇᑦᓯᓂᒃ 
ᐆᑦᑐᓯᐅᕆᐊᕐᓗᓂ. 
ᐅᓇᑕᒐ ᑲᒥᒃ, ᑲᓈᖓ ᒥᑎᒐᐅᑎᓪᓗᒍ ᐃᑎᒐᖓᓗ ᓄᓇᔭᐅᑦᓱᓂ ᕿᒻᒥᓲᑦᓱᓂᓘᓐᓃᑦ. ᐅᓇᓗᑦᑕᐅᖅ 
ᐃᑭᕐᖑᐊᓴᔭᖅ ᑲᒥᐅᑉ ᐃᓗᑉᐱᐊᕆᓲᖓ, ᐊᐳᑎᓗ ᐊᐅᓴᓕᑐᐊᕐᒪᑦ ᐊᓗᖓ ᐅᐃᒍᖃᓲᒍᑎᓪᓗᒍ ᐃᑎᒐᒥᒃ 
ᒪᑐᐃᓚᖓᔪᒥᒃ ᐊᓪᓓᑦ ᑲᒥᖓᑎᑐᑦ, ᑖᓐᓇ ᐅᐃᒍᖓ ᐃᒪᕐᐱᒥᐅᔭᐅᑦᓱᓂ ᑭᓗᖃᕐᑎᑕᐅᑦᓱᓂ ᐃᒻᒥᖃᔭᓐᖏᑐᓂᒃ. 
ᒫᓂᑕᒐ ᑕᑯᒍᓐᓇᑐᒍᑦ ᐊᓪᓕᐊᓂᒃ ᐃᕕᒉᓐᓇᐅᓱᑎᒃ; ᑕᒪᓂᓗᑳᖅ ᐅᕐᐱᖃᑦᔭᖏᒻᒪᑦ ᓯᑦᔭᒥᐅᑦ ᐊᑐᓲᖏᑎᑐᑦ, 
ᓯᑦᔭᒥᐅᑦ ᐊᓪᓕᐊᒥᓂᒃ ᐃᒡᓕᒥᓅᕐᓯᓲᒍᓐᓂᒪᑕ ᑌᒪ ᐅᓕᓂᐊᓕᕋᒥᐅᒃ ᑐᒃᑐᔭᒧᑦ ᐅᕝᕙᓘᓐᓃᑦ ᑎᒻᒥᐊᑉ ᐊᒥᖏᓐᓄᑦ. 
ᐅᓇᑕᒐ ᐁᓴ ᐊᒥᑦᑐᖅ ᐃᑯᐊᓚᑦᓯᒐᓱᐊᕐᑐᖅ ᐊᕝᕕᒥᒃ ᓴᕕᕋᔭᑯᑖᒥᓪᓗ ᐃᑭᑦᓯᒍᑎᖃᕋᓱᐊᕐᓱᓂ. ᑌᑦᓱᒪᓂᒋᐊᖅ 
ᖃᓪᓗᓈᑦ ᑎᑭᓯᒪᓕᕐᑎᓗᒋᑦ ᐊᑐᓲᕕᓃᓪᓕ ᑐᐱᑦᓴᔭᕕᓂᕐᓂᒃ ᑐᐱᑦᓴᔭᕕᓂᖅ ᐊᐅᒪᐅᕐᑎᓚᖓᑦᓱᒍ 
ᐃᑯᐊᓪᓚᑐᐃᓐᓇᕋᑕᕐᑎᓗᒍ, ᓲᕐᓗ ᐸᐅᓕᐅᕐᑐᑎᑐᑦ ᑖᓐᓇ. ᐅᓇᑕᒐ ᐃᑭᑦᓯᒐᓱᐊᕈᑎᒋᓲᕕᓂᖓ. ᐊᐅᒫᐱᑦᑖᑐᐊᕈᑎᒃ 
ᐃᑯᐊᓚᑦᓯᓕᕿᒍᓐᓇᑐᑦ ᓂᕈᒥᑦᓰᓚᕿᓗᑎᒃ ᖁᓪᓕᓴᔭᐅᑦᓱᓂ ᐅᒃᑯᓯᒥᒃ ᑕᕝᕙᓂᓗ ᐅᒃᑯᓯᒥ 
ᑏᓕᐅᕈᓐᓇᓲᕕᓂᐅᑦᓱᑎᒃ, ᐃᓄᐃᓪᓗ ᖃᓪᓗᓈᓂᑕᕐᓂᒃ ᑏᖃᕈᓐᓀᑐᐊᕋᒥ ᓄᓇᒥᓂᑦ ᐱᔪᕕᓂᕐᓂᑦ 
ᑏᕐᓗᓕᐅᓲᕕᓂᐅᑦᓱᑎᒃ.       
	
  


